
Асылбаев Мұрат Бақтиярұлы,
ҚР Заң шығару институты Лингвистика 

орталығының аударма секторының 
жетекші ғылыми қызметкері, 

экономика және бизнес магистрі

Мұшанов Талғат Егінбайұлы,
ҚР Заң шығару институты Лингвистика 

орталығының НҚА және халықаралық 
шарттар жобаларына ғылыми 

лингвистикалық сараптама секторының
 кіші ғылыми қызметкері 

ҚАЗАҚСТАН РЕСПУБЛИКАСЫНЫҢ ЗАҢ ШЫҒАРУ ҚЫЗМЕТІНДЕГІ 
ҒЫЛЫМИ ЛИНГВИСТИКАЛЫҚ САРАПТАМАНЫҢ РӨЛІ

Құқықтағы және заңнамадағы құқықтық 
дефинициялар мен терминдер сәйкестігінің және 
арақатынасының стилистикалық, редакциялық 
және терминологиялық ерекшеліктері еліміздің 
тәуелсіздік алған кезінен бастап өзекті бола 
бастады. Жаңа заңнаманы қалыптастырудың 
алғашқы жылдарында Үкімет нормативтік 
құқықтық актілер жобалары аудармасының 
теңтүпнұсқалылығын қатаң бақылау қажет- 
тілігімен беттесті. Заң ғылымы мен филологияның 
түйіскен жерінде жұмыс істей алатын білікті 
мамандардың, ғылыми қызметкерлердің тап- 
шылығы еліміздің қолданыстағы заңдары мен 
заңнамалық актілерінде көрініс тапқан теріс әрі 
заңды салдарға әкеп соқты. Жаңа мемлекеттік 
саясатты қалыптастырумен байланысты сол 
кездегі қоғамдық қатынастардың тез қарқынмен 
дамуына орай заң шығарушы нормативтік 
құқықтық актілерді, бірінші кезекте, олардың 
құқықтық тұжырымдамасы мен мазмұнына назар 
аудара отырып, асығыс-үсігіс қабылдауға мәжбүр 
болды. Осының салдарынан лингвистикалық 
сапа мен заңдардың семантикасын сақтау 
кейінге ысырылды. Ендігі кезекте өткенге 
кешенді талдау жүргізіп, қолданыстағы заңдарға 
тиісінше әділетті бағалау жасайтындай кез келді. 

Қазiргi уақытта Қазақстан Республикасы 
қатысушысы болып табылатын халықаралық 
шарттар мен келісімдердің қазақ тіліндегі 
нұсқалары сын көтермейді. Соңғы кездері 
Сыртқы істер министрлігіне еліміздің қол қойған 

бірқатар құжаттарының қазақ тіліндегі нұсқасын 
нота алмасу арқылы қайтарып сұратуға тура 
келіп отыр. Өйткені мемлекеттік тілдегі мәтіннің 
теңтүпнұсқалылығы сақталмаған. Аталған 
фактілер халықаралық құжатты ратификациялау 
барысында айқындалады. Әрине мұндай 
жағдайлар Қазақстан Республикасының 
беделіне орасан зор нұқсан келтіреді. «Шет 
елден ұят болды» деген сияқты материалдар 
бұқаралық ақпарат құралдарында жиі шығып 
жүр.

Осындай кезде, әрине, Қазақстан Респуб- 
ликасының мемлекеттік органдары әзірлеген 
және Қазақстан Республикасының Парламентіне 
енгізуге жататын заң жобалары (халықаралық 
құжаттар) бойынша қазақ және орыс 
тілдеріндегі мәтіндердің теңтүпнұсқалылығы 
бөлігінде Қазақстан Республикасының Заң 
шығару институты» ММ-нің жанынан құрылған 
Лингвистика орталығы жүргізетін ғылыми 
лингвистикалық сараптаманың маңызы туралы 
мәселе қозғаған жөн. 

Ғылыми лингвистикалық сараптаманың 
міндеті: заң жобалары мәтіндерінің тең- 
түпұсқалылығын қамтамасыз ету, яғни 
мазмұндық сапасын - заң мәтіні тілінің айқын- 
дығын, дәлдігін, нақтылығын, дұрыстығын, 
шын мәнінде қолдануға жарамды болуын 
қамтамасыз ету болып табылады.

Ғылыми лингвистикалық сараптама  
Қазақстан Республикасының Парламентіне 

енгізуге жататын заң жобалары мен 
ратификациялауға жататын халықаралық 
шарттардың жобалары бойынша - оларға қол 
қойылғанға дейін және Қазақстан Республикасы 
қатысушы болуға ниеттенетін халықаралық 
шарттар бойынша - оларды ратификациялау 
немесе оларға ратификациялау жолымен қосылу 
туралы шешім қабылданғанға дейін    жүргізіледі 
[1].

Заң жобасына қазақ және орыс тілдеріндегі 
мәтіндердің теңтүпнұсқалылығы бөлігінде 
ғылыми лингвистикалық сараптама заң жобасын 
әзірлеудің мынадай кезеңдерінде:

мемлекеттік органдармен келісілгеннен 
кейін, Қазақстан Республикасының Үкіметіне 
енгізілгенге дейін жүргізіледі;

Бұл кезеңде ғылыми лингвистикалық 
сараптама жүргізу мерзімі он бес жұмыс күнінен 
аспауға тиіс;

Президент Әкімшілігінің ескертулерін 
жойғаннан кейін, Үкімет оны Парламенттің 
қарауына енгізгенге дейін жүргізіледі.

Бұл кезеңде ғылыми лингвистикалық 
сараптаманы жүргізу мерзімі үш жұмыс күнінен 
аспауға тиіс.

Бұл ретте әзірлеуші мемлекеттік органдар заң 
жобасын Президент Әкімшілігімен келіскеннен 
кейін қайталама ғылыми лингвистикалық 
сараптама жүргізу үшін Заң шығару институтына 
заң жобасының соңғы нұсқасын ұсыну қажет.

Нормативтік құқықтық актілердің жобаларын 
ғылыми лингвистикалық сараптамаға жіберуді 
әзірлеуші мемлекеттік орган жүзеге асырады.

Ғылыми лингвистикалық сараптама жүргізу 
кезінде: нормативтік құқықтық акті жобасының 
ерекшелігін ескере отырып, оның мәтінінің 
қазіргі қазақ және орыс тілі нормаларына 
сәйкестігін, оның ішінде, грамматикалық, 
синтаксистік, стилистикалық, пунктуациялық, 
логикалық, редакциялық-техникалық қателердің 
болмауы мен терминдердің пайдаланылуын 
бағалау жүзеге асырылады. Бұл ретте норма 
шығармашылықтағы жинақталған теориялық 
және тәжірибелік тұжырымдарды зерттей 
отырып, заңнамалық актінің түпнұсқалығын 
бағалау белгіленген заң техникасы талаптарын: 
заңдық-техникалық (ресімдеу бойынша) және 
заңдық-тілдік талаптарға сәйкестігі бойынша 
екі бағытта қарауды қажет етеді. Сонымен 
қатар, жоба деректемелерін дұрыс орналастыру, 
сілтемелерді немесе ескерпелерді дұрыс 
жазу, жобада берілген нормативтік құқықтық 
актінің жариялану көздерін дұрыс көрсету, акті 
тақырыбының мазмұнына сай болуы, бөлім, 

тарау, баптар атауларының дұрыс, түсінікті 
жазу, жобаның құрылымдық бөліктерін дұрыс 
ресімдеу, жоба мәтінінде сілтеме берілген 
құжаттар атауларының, мемлекеттік билік 
органдары мен басқа да мемлекеттік органдардың 
және ұйымдардың, олардың құрылымдарының 
атауларын дұрыс жазу, даталарды дұрыс жазу, 
өзгерістер мен толықтырулар енгізуді көздейтін 
нормативтік құқықтық акті жобасының дұрыс 
ресімделуі, жобаға берілетін қосымшалардың 
дұрыстығы, құжат мәтініне пайдаланылатын 
көлемнің, қаріптер мен олардың мөлшерін 
сақтау, деректеме ережелерін сақтау талаптары 
ескеріледі [2].

Қазақстан Республикасының мемлекеттік 
органдары әзірлейтін заң жобалары негізінен 
орыс тілінде әзірленеді. Сондықтан заң жобалары 
мәтіндерінің екі тілдегі теңтүпнұсқалылығын 
тексеру заң жобасының мемлекеттік тілде дұрыс 
қолданылуын қамтамасыз ету үшін қажетті. 

Тәжірибе көрсетіп отырғанындай, мемлекет- 
тік тілге аудару кезінде мәтіндерде көптеген 
орфографиялық, стилистикалық, грамматикалық, 
лексикалық және тағы басқа қателер жіберіліп 
жатады. Кейде заң жобасының баптары мен 
тармақтары мәтінінің мемлекеттік тілдегі 
нұсқасын түсініп, айыру тіптен мүмкін болмай 
қалады, ол әртүрлі түсінуді туғызады. Мысалы, 
Қазақстан Республикасының Әкімшілік құқық 
бұзушылық туралы, Қылмыстық, Азаматтық 
кодекстердің, сонымен қатар тағы басқа 
нормативтік құқықтық актілердің қазақша 
нұсқасын алатын болсақ, оларға негізінен 
мағыналық аударма емес, калька аударма, ресми 
тіл емес, ауызекі тілі тән екеніне көзіміз жетеді. 
Сонымен бірге, қазақ және орыс тілдеріндегі 
мәтіндер арасында сәйкессіздіктер орын алған. 
Осының салдарынан нормативтік құқықтық 
актілер тілі шұбалаңқы, екіұшты, әркелкі болып 
келеді, терминдерді қолдануда бірізділік жоқ [3].

Мысалы, Қазақстан Республикасының 
Азаматтық кодексіндегі кейбір сөздер мен 
терминдердің қолданылуын қарастыратын 
болсақ, «кредитор» деген термин 15-бапта «несие 
беруші» деп, ал 50-бапта «кредитор» деп екі түрлі 
қолданылған. Сондай-ақ, Азаматтық кодексте 
үш түрлі нұсқасында қолданылған мысалдарды 
да келтіруге болды. Мысалы, «Наблюдательный 
совет» деген тіркес 60-бапта «байқаушы кеңес», 
79-бапта «байқау кеңес», ал 99-бапта «қадағалау 
кеңесі» деп әртүрлі аударылған. Сонымен қатар, 
тіпті бір бап ішінде бірізділік сақталмаған. 
Мысалы, «индивидуальный предприниматель» 
деген тіркес 19-баптың 2, 4, 5-тармақтарында 

«жеке кәсіпкер» деп, ал 4-1-тармақта «дара 
кәсіпкер» деп, «пай» термині 100-баптың 1, 2, 3, 
5-тармақтарында «жарна» деп, ал 4-тармағында 
«пай» деп аударылған. Осындай мысалдар көп. 
Олардың барлығын тере беретін болсақ, онда 
бұл ескертулердің барлығын бір мақаланың 
шеңберінде көрсету мүмкін емес. 

Бұл жерде тағы да ғылыми лингвистикалық 
сараптаманың маңызын атап кеткен жөн. 
Лингвистикалық сараптама барысында осындай 
барлық кемшіліктер анықталып, әзірлеуші 
мемлекеттік органға жобаның түпкілікті 
түзетілген нұсқасы ұсынылады. Осының 

барлығы заң шығару қызметіне оң ықпалын 
тигізеді.

Жоғарыда баяндалғанды қорытындылай 
келе, ғылыми лингвистикалық сараптаманың 
заң шығару процесінде атқаратын ерекше рөлін 
атап көрсетеміз. Сонымен қатар, Лингвистика 
орталығының мәртебесі туралы мәселені қайта 
қарастырып, оны Үкімет немесе Президент 
жанынан қайта құрып, оның қызметкерлерінің 
беретін қорытындыларының ұсынымдық 
сипатын міндетті сипатқа ауыстыруды жөн деп 
санаймыз. Бұл салада әлі келешекте атқарылуы 
қажет жұмыстар жетерлік... 

